
 � 1938-ci ildə SSRİ Elmlər Akademiyası Azərbaycan 

Filialının geoloji sektorunun əsasında Geologiya İnstitutu 
yaradıldı. O vaxtdan 80 il keçir. Qeyd etmək lazımdır ki, Elmlər 
Akademiyası sistemində aparıcı elmi təşkilatlardan biri olan 
Geologiya və Geofizika İnstitutu keçmiş SSRİ-nin qabaqcıl elmi 
mərkəzləri ilə sıx əməkdaşlıq şəraitində böyük inkişaf yolu keçmiş, 
Azərbaycanın mineral-xammal bazasının möhkəmlənməsinə öz 
töhfələrini vermişdir.

Ölkəmizin geologiya elminin 
inkişafında milli alim-geoloqlarımız 
müxtəlif istiqamətlərdə elmi 
məktəblər yaratmışlar. Bu sahədə 
akademiklər Mirəli Qaşqay, Ələşrəf 
Əlizadə, Şamil Əzizbəyov, Musa 
Əliyev, Qambay Əlizadə, Şəfaət 
Mehdiyev, Sübhi Salayev, Əzəl 
Sultanov və Ədhəm Şixəlibəylinin 
xidmətləri xüsusi qeyd edilməlidir. 

Akademik Mirəli Qaşqay 
Azərbaycanın bir çox bölgələrində 
geniş geoloji tədqiqat işləri 
aparmış, filiz və qeyri-filiz faydalı 
qazıntı yataqlarının geologiyasını 
və mineralogiyasını hərtərəfli 
öyrənmişdir. Xüsusilə, Daşkəsən filiz 
rayonu və bu ərazidə yerləşən Zəylik 
alunit yatağının, habelə Kəlbəcər 
sahəsinin faydalı qazıntıları, o 
cümlədən İstisu mineral su yatağının 
hərtərəfli tədqiqi məhz akademik 
Mirəli Qaşqayın adı ilə bağlıdır. Onun 
bir sıra əsərləri, xüsusilə “Dünya 
alunit yataqlarının tədqiqi”nə dair 
ikicildliyi elmi ictimaiyyətə yaxşı 
məlumdur. 

Akademik Şamil Əzizbəyov 
Naxçıvanın və Talış zonasının 
geologiyasını geniş və hərtərəfli 
öyrənmişdir. Onun yetirmələri 
həmin tədqiqatları bu gün də davam 
etdirirlər. Akademiklər Musa Əliyev, 
Qambay Əlizadə və Akif Əlizadə 
Azərbaycanın paleontologiya və 
stratiqrafiya elmləri sahəsində əsaslı 
tədqiqat işləri aparmışlar. Bu sahədə 
onlar böyük məktəb yaratmışlar. 

Akademik Ələşrəf Əlizadə, 
Şəfaət Mehdiyev, Sübhi Salayev isə 
Azərbaycanın neft elmi sahəsində 
böyük xidmətləri olan şöhrətli 
alimlərimizdir. Neftin dərinlik 
biogen mənşəli olması barədə Şəfaət 
Mehdiyevin işləyib hazırladığı 
nəzəriyyə bu gün də aktualdır. 
Akademik Əzəl Sultanovun 
litologiya, akademik Ədhəm 

Şixəlibəylinin isə tektonika elminin 
öyrənilməsi və inkişafı sahəsində 
xidmətləri danılmazdır. Dünya 
şöhrətli bu alimlərin hər biri öz 
elmi istiqamətlərinə uyğun olaraq 
yeni məktəblər yaratmış, dünya 
elmi ictimaiyyəti tərəfindən böyük 
tədqiqatçı kimi tanınmışlar. Onlar 
nəinki Geologiya və Geofizika 
İnstitutuna, eləcə də Azərbaycan 
geologiyası elminə hədsiz şöhrət 
gətirmişlər.

İnstitutda neft geologiyasının 
aktual problemlərindən neftin 
genezisi, sənaye əhəmiyyətli neft-qaz 
yığımlarının formalaşma və paylanma 
qanunauyğunluqlarının öyrənilməsi 
üzrə tədqiqatlar aparılmışdır. Zəngin 
geoloji-geofiziki materialların yeni 
üsullarla təhlili nəticəsində Xəzər 
regionunun potensial ehtiyatları 
və seysmik təhlükə riskləri 
qiymətləndirilmiş, ilk dəfə olaraq 
Azərbaycan və Rusiya alimlərinin 
birgə ekspert rəyinə əsasən regionun 
karbohidrogen potensialı elan 
edilmişdir. 

Palçıq vulkanlarının öyrənilməsi 
də mühüm elmi əhəmiyyət kəsb edir. 
Akademik Əhəd Yaqubovun rəhbərliyi 
ilə 1971-ci ildə dünya geoloji 
ədəbiyyatında ilk dəfə “Azərbaycanın 

palçıq vulkanları” atlası tərtib 
və nəşr olunmuşdur. Geologiya 
İnstitutu alimləri bu sahədə nəinki 
Azərbaycanda, habelə digər ölkələrin 
palçıq vulkanlarının öyrənilməsində 
geniş tədqiqat işləri aparmışlar.

İnstitut Beynəlxalq Geoloji 
Elmlər İttifaqı xətti üzrə beynəlxalq 
layihələrin reallaşmasında fəal iştirak 
etmişdir. “Neft-qaz kompleksinin 
inkişafı ilə əlaqədar Xəzər dənizi 
regionunda geodinamik və ekoloji 
vəziyyətin proqnoz sistemi və 

nəzarəti” beynəlxalq proqramı 
Xəzərətrafı dövlətlər – Rusiya, 
Qazaxıstan, Türkmənistan və İranın 
iştirakı ilə yerinə yetirilmişdir. 

“Azərbaycanın filiz yataqlarında 
təbiətə ziyan vurmadan metalların 
çıxarılma texnologiyasının tədqiqi, 
işlənilməsi və tətbiqi” tədbirlər 
planı isə Nazirlər Kabinetinin 
xüsusi qərarı ilə təsdiq edilmişdir. 
Bununla əlaqədar Azərbaycanda ilk 
dəfə geotexnologiya elminin əsas 
prinsipləri qızıl yataqlarında sınaqdan 
keçirilmişdir. Aparılmış tədqiqatlar 
nəticəsində qızılı çıxarmağın yeni 
üsulları işlənib hazırlanmışdır. 
Onlardan biri süxurlardan metalların 
yuyulub çıxarılması üsuludur. Bu 
üsulla qızılın çıxarılması təbiətə 
ziyan vurmadan asan və ucuz başa 
gəlir. “Azərbaycan Respublikasında, 
habelə nadir geoloji obyektlərin 
qorunması və uzunmüddətli istifadəsi” 
Dövlət Planı Nazirlər Kabinetinin 
2008-ci il tarixli qərarı ilə təsdiq 
olunmuşdur. Bu istiqamətdə institutun 
əməkdaşları tərəfindən ilk dəfə olaraq 
genişmiqyaslı tədqiqatlar aparılmış və 
mühüm nəticələr əldə edilmişdir. 

Azərbaycanın petrologiya, 
mineralogiya, filiz və qeyri-
filiz faydalı qazıntı yataqları ilk 
dəfə akademiklər M.Qaşqay və 

Ş.Əzizbəyov tərəfindən öyrənilmişdir. 
Maqmatik əmələgəlmələrin maddi 
tərkibi, yayılma və yerləşməsi, 
habelə onlarla əlaqədar olan 
faydalı qazıntı yataqlarının 
formalaşma qanunauyğunluqları 
tədqiq edilmiş, filiz yataqlarının 
geoloji-struktur xüsusiyyətləri 
müəyyənləşdirilmişdir. Filizlərin 
mineral tərkibi, teksturu, geokimyası, 
metamorfik dəyişmələri və onların 
fiziki-kimyəvi formalaşma şəraitləri, 
filizləşmənin lokallaşmasında 

müxtəlif geoloji amillərin rolu ətraflı 
öyrənilmişdir. Mütəxəssislərin 
maqmatik formasiyaların filizliliyi 
üzrə apardıqları tədqiqatlar 
nəticəsində Kiçik Qafqazda mis-porfir 
filizləşməsi kəşf olunmuş və onun 
Mezozoy qranitoidləri ilə bağlılığı 
əsaslandırılmışdır.

Geokimyəvi tədqiqatlar isə 
geokimya məktəbinin yaradıcıları 
olan akademik Mirəli Qaşqay 
və Milli Elmlər Akademiyasının 
müxbir üzvü Heydər Əfəndiyevin 
rəhbərliyi ilə aparılmışdır. Həmin 
məktəbin yetirmələri bu sahədə 
tədqiqat işlərini indi də uğurla davam 
etdirirlər. Belə ki, ayrı-ayrı kimyəvi 
elementlər və ya element qrupları ilə 
süxurların filizliliyi arasında əlaqələr 
müəyyən edilmişdir. Geokimyəvi 
və mineraloji tədqiqatlar sayəsində 
360-dan çox mineral növü aşkar 
olunmuş və bunlardan bəziləri ilk dəfə 
müəyyənləşdirilmişdir.

Yerin fizikası sahəsində 
seysmoloji və qravimetrik məlumatlar 
əsasında Azərbaycanda ilk dəfə olaraq 
Yer qabığının dərinlik quruluşuna 
dair müsbət elmi nəticələr əldə 
edilmişdir. Respublika ərazisinin 
seysmo rayonlaşdırılması, zəlzələ 
ocaqları zonasının dərinliyinin 
təyini, Yerin maqnetizmi öyrənilmiş, 

habelə Azərbaycanın paleozoy, 
mezozoy və kaynozoy çöküntü 
komplekslərinin paleomaqnit şkalaları 
yaradılmışdır. Nəzəri geofizikanın 
müxtəlif istiqamətləri üzrə 
fundamental tədqiqat işləri aparılmış, 
zəlzələ ərəfəsində mikroseymlərin 
əvvəllər məlum olmayan dəyişmə 
qanunauyğunluğu kəşf edilmişdir. 
Bu, zəlzələlərin hazırlıq prosesinə 
müəyyən dərəcədə nəzarət etməyə 
imkan yaratmışdır. 

Azərbaycan dövlət müstəqilliyini 

bərpa etdikdən sonra elmimizin 
inkişafında yeni mərhələ 
başlandı. Geologiya və Geofizika 
İnstitutunda regional geologiya, 
tektonika, paleontologiya və 
stratiqrafiya, litologiya, neft və qaz 
geologiyası, palçıq vulkanizmi və 
böyük dərinliklərin neft-qazlılığı, 
petrologiya, metallogeniya, geokimya 
və mineralogiya, Yer fizikası, 
geoekologiya, geoinformatika və digər 
istiqamətlərdə fundamental tədqiqatlar 
daha da genişləndirildi. İnstitut 
Rusiyanın Elmlər Akademiyası, 
Təbii Sərvətlər, Təhsil nazirlikləri 
sistemlərinin eyni profilli sahələri 
və elmi mərkəzləri, habelə Ukrayna, 
Qazaxıstan və Gürcüstanın müvafiq 
institutları, respublikamızın elmi 
təşkilatları və ali məktəbləri, istehsalat 
sahələri ilə əməkdaşlıq əlaqələrini 
genişləndirdi. 

Azərbaycan Respublikası 
iqtisadiyyatının mühüm problemləri 
həmişə bu elm mərkəzinin maraq 
dairəsində olmuşdur. “Azneft” İB-nin 
və “BP Exploration”un (Caspian 
Sea) 200 şirkəti, Ekologiya və 
Təbii Sərvətlər Nazirliyi, keçmiş 
“Azərqızıl” şirkəti, digər idarə 
və təşkilatların sifarişi ilə əməli 
elmi tədqiqatlar aparmış, onların 
nəticələri istehsalatda tətbiq 

olunmuşdur. İnstitutun elmi cəhətdən 
əsaslandırılmış təkliflərinin istehsalat 
müəssisləri ilə birlikdə həyata 
keçirilməsi nəticəsində “Səngəçal-
Dəniz”, “Ələt-Dəniz”, “Günəşli”, 
“Cənub-2” strukturlarında neft-qaz 
yataqları açılmış, “Kürsəngi-Cənub”, 
“Tərs-Dəllər” sahələrində sənaye 
əhəmiyyətli neft ehtiyatlarının olması 
təsdiqlənmişdir.

 İnstitut həm MDB, həm də 
Qərb dövlətləri ilə elmi əməkdaşlıq 
etmək və bu əlaqələri daha da 
möhkəmləndirmək və genişləndirmək 
istiqamətində böyük işlər görmüşdür. 
ABŞ, Böyük Britaniya, Fransa, 
Norveç, Türkiyə, Avstriya, İtaliya və 
başqa ölkələrin alim və mütəxəssisləri 
ilə birlikdə bazar iqtisadiyatı 
şəraitində zəngin iş təcrübəsi 
toplamışdır.

Kollektivin apardığı tədqiqatların 
əsas nəticələri çoxsaylı nəşrlərdə öz 
əksini tapmışdır. Son 50 ildə institut 
əməkdaşlarının əldə etdikləri elmi 
nəticələr minlərlə sanballı elmi əsərdə, 
o cümlədən 260-dan artıq kitab 
və monoqrafiyada, 6044-dən çox 
məqalədə, 115-dən artıq müəlliflik 
şəhadətnaməsində və yüksək 
tədqiqat işlərində qeyd olunmuşdur. 
Geoloq-alimlər müxtəlif təşkilatlarda 
çalışan mütəxəssislərin səylərini 
birləşdirərək çoxcildli “Azərbaycan 
geologiyası” fundamental elmi 
əsəri, “Stratiqrafiya”, “Litologiya”, 
“Maqmatizm”, “Yer fizikası”, 
“Faydalı qazıntılar”, “Neft və qaz”, 
“Tektonika”, “Hidrogeologiya və 
mühəndisi geologiya” cildləri işıq üzü 
görmüşdür. Azərbaycanın bu geoloji 
ensiklopediyasını mahiyyət etibailə 
ölkə ərazisinin geoloji quruluşunun və 
mineral xammal bazasının öyrənilməsi 
sahəsində geoloqlarımızın çoxillik 
nailiyyətlərinin parlaq elmi yekunu 

kimi qiymətləndirmək olar. 
Son illərdə kollektivimizin dünya 

elmi ictimaiyyəti ilə yaradıcılıq 
təmasları və mübadilə səviyyəsi xeyli 
yüksəlmişdir. Müxtəlif ölkələrin 
alimlərinin iştirak etdiyi beynəlxlq 
layihələr Azərbaycan geoloqları 
üçün prioritet istiqamət olmuşdur. 
Hazırda alimlərin və elmi təşkilatların 
fəaliyyəti daha yüksək dərəcədə 
ümümdünya təcrübəsinə söykənir. 
Elmi müəssisələr arasında beynəlxalq 
əlaqələr sürətlə genişlənməkdədir. Bu 
baxımdan, qarşıda geologiya elminin 
geniş tətbiqi, ona daha dərindən 
yanaşma və qlobal təbii hadisələrin 
dərki kimi mühüm elmi problemlər 
durur. 

Azərbaycan Prezidenti 
İlham Əliyevin imzaladığı “Milli 
iqtisadiyyat və iqtisadiyyatın əsas 
sektorları üzrə strateji yol xəritələrinin 
təsdiq edilməsi haqqında” fərmandan 
irəli gələn vəzifələrin icrası ilə 
əlaqədar AMEA rəhbərliyi tərəfindən 
kollektivimizə bir sıra təkliflərin 
işlənib hazırlanması barədə göstərişlər 
verilmişdir. Belə ki, ölkə ərazisində 
yeni su mənbələrinin axtarışı, boksit 
yataqlarının qiymətləndirilməsi, 
alüminium istehsalı prosesində 
yaranmış tullantı şlamın təkrar 
emal üçün yararlılığı istiqamətində 
tədqiqatların aparılması, xaricdən 
alınan materialları əvəz edəcək ekoloji 
cəhətdən təmiz, ucuz və keyfiyyətli 
yerli inşaat materiallarının aşkar 
edilməsi və tədqiq olunması geoloq-
alimlərimiz qarşısında mühüm vəzifə 
kimi qoyulmuşdur. Çalışacağıq ki, bu 
vəzifələri də uğurla yerinə yetirək.

Hikmət MAHMUDOV,  
geologiya-mineralogiya elmləri 

doktoru, professor

Geologiya və Geofizika İnstitutu – 80 

Zəngin ənənələri olan  
elmi-tədqiqat mərkəzi

Yeni məşğulluq strategiyası insan kapitalının 
inkişafını daha da sürətləndirəcək

 � Ölkəmizdə dinamik və uzunmüddətli iqtisadi tərəqqinin 
reallaşdırılması şəraitində əhalinin məşğulluq və sahibkarlıq 
imkanlarının genişləndirilməsi Prezident İlham Əliyevin sosial-
iqtisadi inkişaf siyasətinin başlıca hədəfləri sırasındadır. Dövlət 
başçısının 30 oktyabr 2018-ci il tarixli sərəncamı ilə təsdiq edilən 
“2019-2030-cu illər üçün Azərbaycan Respublikasının Məşğulluq 
Strategiyası” da bu hədəflərə doğru yeni mühüm addımların 
atılmasına və uğurların əldə olunmasına əlverişli imkan yaradır. 

Yeni məşğulluq strategiyasında 
əmək bazarında mövcud vəziyyət və 
inkişaf meylləri ətraflı təhlil olunmaqla, 
2019–2030-cu illər üçün mühüm pri-
oritet istiqamətlər əksini tapıb. Həmin 
istiqamətlər sırasına məşğulluqyönümlü 
iqtisadi inkişaf siyasətinin həyata 
keçirilməsi, mikro, kiçik və orta sahib-
karlığın dəstəklənməsi, əmək bazarının 
tənzimlənməsi sahəsində normativ 
hüquqi bazanın və institusional struktu-
run təkmilləşdirilməsi, işçi qüvvəsinin 
bacarıqlarının inkişaf etdirilməsi və 
əmək standartlarının təkmilləşdirilməsi 
daxildir.

Xatırladaq ki, məşğulluq stra-
tegiyası bundan əvvəl də dövlətin 
prioritet istiqamətlərindən biri olub və 
icrası nətitəcəsində müsbət göstəricilər 
əldə edilib. Belə ki, Prezident İlham 
Əliyevin 15 may 2007-ci il və 15 
noyabr 2011-ci il tarixli sərəncamları 
ilə təsdiqlənən 2007–2010-cu və 
2011–2015-ci illər üzrə müvafiq 
dövlət proqramlarının uğurla reallaş-
dırılması sayəsində işsizlik səviyyəsi 
7,3 faizdən 5 faizədək, yoxsulluq 
səviyyəsi 29,3 faizdən 4,9 faizədək 
azalıb, əhalinin gəlirləri 5,2 dəfə, 
minimum əməkhaqqı 3,5 dəfə, orta 
aylıq nominal əməkhaqqı 3,8 dəfə 
artıb. İşsizlərin, işə düzəlməkdə çətinlik 
çəkən vətəndaşların sosial müdafiəsinin 
gücləndirilməsi, əmək bazarının 
təkmilləşdirilməsi, əmək ehtiyatla-
rının keyfiyyətcə yaxşılaşması və 
rəqabətqabiliyyətliliyinin artması, iqti-
sadi fəallığın yüksəlməsi üçün əlverişli 
şərait yaradılması sahəsində müvafiq 
tədbirlər həyata keçirilib. 

Bununla yanaşı, ölkədə 
işçilərin sosial müdafiəsinin daha 
da gücləndirilməsi, işəgötürən - işçi 
münasibətlərinin rəsmiləşdirilməsi, 
əməyin ödənişinin təşkilinə nəzarət 
mexanizmlərinin təkmilləşdirilməsi, 
habelə əmək münasibətləri iştirakçı-
larının digər əmək hüquqlarının və 
təminatlarının səmərəli müdafiəsinin 
təmin olunması əsas prioritet 
istiqamətlərdən biri kimi müəyyən 
edilib, bu məqsədlə Azərbaycan 
Prezidentinin 17 mart 2017-ci il tarixli 
sərəncamı ilə aidiyyəti dövlət orqan-
larının və sosial tərəfdaş təşkilatların 
rəhbərləri səviyyəsində Əmək 
Münasibətlərinin Tənzimlənməsi və 
Koordinasiyası Komissiyası yaradılıb, 
praktiki tədbirlərin həyata keçirilməsi 
üçün ölkədə qeyri-rəsmi məşğulluğun 
qarşısının alınmasına dair Tədbirlər 
Planı təsdiqlənib. 

Azərbaycan Respublikasının əmək 
bazarında riskin ötürülməsinə əsaslanan 
münasibətlərin və yeni maliyyələşmə 
mexanizmlərinin yaradılması, sığor-
taolunanların itirilmiş əməkhaqlarının 
kompensasiya olunması və işsizliyin 
yaranması hallarının qarşısının alınması 
üçün qabaqlayıcı tədbirlər görülməsi 
məqsədilə “İşsizlikdən sığorta haqqın-
da” qanun bu il yanvarın 1-dən qüvvəyə 
minib. 

Respublikada əmək və məşğulluq 
hüquqlarının, sosial hüquqların 
təminatı, sosial dialoqun inkişafı 
və s. sahələrdə əldə olunan uğurlar 
beynəlxalq təşkilatlar tərəfindən yüksək 
qiymətləndirilir. Belə ki, beynəlxalq 
birliyin ölkəmizə yüksək inam və 
etimadının növbəti təzahürü kimi, 

ötən il Azərbaycan dünyanın mötəbər 
qurumlarından biri olan Beynəlxalq 
Əmək Təşkilatının rəhbər orqanına üzv 
seçilib. 

Bu gün ölkənin perspektiv inkişaf 
hədəfləri məşğulluq sahəsində keyfiyyət 
göstəricilərinin inkişaf etdirilməsinə, 
layiqli iş yerlərinin yaradılmasına, 
məşğulluq sahəsində inklüzivliyin təmin 
olunmasına və sosial cəhətdən həssas 
əhali qruplarının əmək bazarında iştira-
kının artırılmasına yönəlib. Buna görə də 
qarşıdakı illərdə icrası nəzərdə tutulan 
“2019–2030-cu illər üçün Azərbaycan 
Respublikasının Məşğulluq Strategiya-
sı” məşğulluğun inkişafına və layiqli 
əməyin təmin olunmasına imkan verən 
əmək bazarının tənzimlənməsinə dair 
qanunvericilik bazasının və institusional 
strukturun təkmilləşdirilməsini, əmək 
məhsuldarlığının artırılması və sosial 
müdafiəyə xüsusi ehtiyacı olan əhali 
qruplarının əmək bazarına inteqrasiyası-
nın gücləndirilməsini təmin edəcəkdir.

Strategiyada müəyyənləşdirilən 
hədəflərlə bağlı hüquqi çərçivə, 
xüsusilə də qeyri-formal məşğulluğun 
müəyyənləşdirilməsi və qarşısının 
alınması, qeyri-formal məşğulluğa 
nəzarət üzrə vahid elektron informasiya 
ehtiyatının, habelə vakansiya bankı-
nın yaradılması və digər məsələlər 
“Məşğulluq haqqında” 29 iyun 2018-ci 
il tarixli qanunda öz əksini tapıb. 

Onu da qeyd edək ki, hazırda 
Azərbaycanda əmək ehtiyatlarının 
keyfiyyətinin yüksəldilməsi, əmək 
bazarının və davamlı inkişaf edən 
iqtisadiyyatın tələblərinə uyğunlaşdırıl-
ması, bütövlükdə əmək bazarında işçi 
qüvvəsinin istifadəsində səmərəliliyin 
artırılması sahəsində məsələlərin həlli 
beynəlxalq və milli əmək bazarının 
tələblərinə cavab verən peşə və ixtisas 
(kvalifikasiya) standartlarının, onla-
rın əsasında isə təlim, təhsil və tədris 
proqramlarının hazırlanması və tətbiqi 
vasitəsilə həyata keçirilir. 

“2019–2030-cu illər üçün 
Azərbaycan Respublikasının Məşğulluq 
Strategiyası”nın məqsədi də məşğulluq 
siyasətinin ekstensiv mərhələdən in-
tensiv mərhələyə keçidini təmin etmək, 
əhalinin məşğulluq səviyyəsini artırmaq 
və əmək məhsuldarlığını yüksəltməkdir.

Sonda xatırlatmaq istərdik ki, 
Prezident İlham Əliyevin 30 oktyabr 
2018-ci il tarixli sərəncamı ilə Əmək 
və Əhalinin Sosial Müdafiəsi Nazirliyi, 
aidiyyəti dövlət orqanları və qurumları 
ilə birlikdə Məşğulluq Strategiyasının 
həyata keçirilməsinə dair 2019–2025-ci 
illər üçün Tədbirlər Planının layihəsinin 
üç ay müddətində hazırlanaraq ölkə 
başçısına təqdim edilməsi tapşırılıb. 

Vaqif BAYRAMOV,  
“Xalq qəzeti”

 � Rəsmi İrəvan xeyli vaxtdır ki, "fərqli" xarici siyasət 
yeritdiyindən və "uğurlar" əldə etdiyindən dəm vururdu. 
Hakimiyyətə qulluq edən KİV də müxtəlif aspektlərdə 
Ermənistan rəhbərliyinin "uğurları"ndan yazırdı. Bütün 
bu yalançı təsəvvürlər Kollektiv Təhlükəsizlik Müqaviləsi 
Təşkilatının (KTMT) Astana sammitində sabun köpüyü 
kimi dağıldı. Astanadan erməni nümayəndə heyəti məyus 
qayıtdı. Onlar Ermənistanın mövqeyinin təşkilatda nəzərə 
alınmadığından gileylidirlər. 

Əslində, təşkilat üzvləri reallığa 
və hüquqi normalara uyğun hərəkət 
ediblər. Ermənistana anladıblar ki, 
kollektiv təhlükəsizliyi təmin etmək 
üçün yaradılan KTMT əsassız erməni 
iddialarını təmin etməli olan struktur 
deyil. Burada hər bir üzv dövlətin 
ilk növbədə kollektiv təhlükəsizliyə 
verdiyi töhfə əsas sayılır. Bunun 
fonunda isə KTMT-nin Azərbaycanla 
maraqlandığı haqqında informasiya-
lar yayılmağa başlayıb. Belə məlum 
olur ki, həmin təşkilat öz üzvü 
Ermənistandan çox Azərbaycana 
qiymət verir. Məsələnin bu aspektinin 
geosiyasi məqamları üzərində geniş 
dayanmağa ehtiyac duyulur.

Qıcıqlanmış ermənilər: 
İrəvanın həqiqət qorxusu

Kollektiv Təhlükəsizlik 
Müqaviləsi Təşkilatının (KTMT) 
Astanada keçirilmiş zirvə toplantısın-
dan erməni nümayəndə heyəti çaşqın 
və məyus ayrılıb. Orada Ermənistan 
rəhbərliyinin təklifini açıq və konkret 
surətdə rədd ediblər. Nikol Paşin-
yan təşkilatın baş katibi vəzifəsinin 
Ermənistanda qalmasını istəyib. 
Qazaxıstan Prezidenti Nursultan 
Nazarbayev isə bəyan edib ki, bu, 
mümkün deyildir, çünki Ermənistanın 
cəmi ilyarım vaxtı var ki, onun 
nümayəndəsi həmin müddətdə heç 
üzv dövlətlərə səfər edib başa çatdıra 
bilməz. Bu səbəbdən yerin Belarusa 
verilməsi daha məqsədəuyğundur.

Baş katib postunun Belarusa 
verilməsinin səbəbi əlifbada "A"-dan 
sona "B"-nin gəlməsidir. Ancaq 
ermənilər əlifba sırasında da "soyqırı-
mı" əlaməti görməyə çalışırlar. Onlar 
hesab edirlər ki, Belarusla Qazaxıstan 
əlbir olaraq, Ermənistana qarşı çıxış 
edirlər. Və bu, guya ki, bütün sahələri 
əhatə edir, o cümlədən KTMT-də 
Ermənistanın "möhtəşəm" mövqeyini 
Minsk-Astana ittifaqı sarsıtmaqdadır.

Doğrusu, ermənilərin öz boy-
larından çox-çox artıq olan və daha 
çox yekəbaşlıq məzmunu kəsb edən 
əsassız iddialarına fikir verməmək 
də olardı. Onlar hələ də hesab 
edirlər ki, "Ermənistan" adlanan 
dövlət var, hətta müstəqildir və onu 
ermənilər özləri yaradıblar. Lakin 
reallıq tamamilə başqa mənzərəni 
ortaya qoyur. Ermənistan sırf Rusiya 
layihəsidir və bu həqiqətdə müa-
sir erməni "dövlətçiliyi"nin bütün 
incəlikləri ifadə edilir.

Bu səbəbdən Ermənistanın 
özündən suveren obrazı yarat-
mağa xidmət edən hər bir addımı 
gülüşdən başqa bir şey doğurmur. 

Konkret KTMT ilə bağlı məsələdə 
isə rəsmi İrəvanın siyasi kursunun 
növbəti iflaslarından birini müşahidə 
edirik. N.Paşinyan hakimiyyəti ələ 
keçirəndən sonra KTMT-nin baş 
katibi vəzifəsində olan Yuri Xaça-
turovu da korrupsioner elan etdi. 
Buna Moskvanın reaksiyası sərt oldu. 
Nəticədə, Y.Xaçaturovu həbsxanadan 
xilas etdilərsə də, Ermənistan onun 

həmin vəzifədə qalmasını istəmədi. 
Bütün bunların nəticəsi olaraq KTMT 
üzvləri, ümumiyyətlə, Ermənistan 
nümayəndəsinin baş katib postunda 
qalmasını düzgün saymadıqlarını 
bildirdilər.

İndi N.Paşinyan nə korrupsiya ilə 
mübarizə apara bilir, nə də KTMT-də 
vəzifə statusunu qorumağı baca-
rır. Buna erməni ekspert və siyasi 
dairələri neqativ reaksiya veriblər. 
Xüsusilə respublikaçılar ciddi etiraz-
larını bildirirlər. Onlar N.Paşinyanın 
Ermənistanın təhlükəsizliyinə zərər 
verdiyini deyirlər. Üstəlik, KTMT-
də bu təşkilata üzv belə olmayan 
Azərbaycanın daha çox nüfuz qazan-
mağa başladığı qənaətindədirlər.

Bunun konkret təsdiqini Pre-
zident İlham Əliyevin bu təşkilatın 
Astana sammitinə qonaq statusunda 
dəvət edilməsinə dair informasiyala-
rın yayılmasında görmək olar. Həmin 
təklifi təşkilat üzvləri dəstəkləyiblər. 
Ancaq Ermənistan rəsmiləri etiraz 
ediblər. Çünki bir tərəfdən, KTMT 
üzvləri N.Paşinyanı ciddi qəbul etmir 
və onunla sirlərini bölüşmürlər. Digər 
tərəfdən, ekspertlər bu fikirdədirlər 
ki, təşkilata üzv olan ölkə başçıları 
əsas müzakirələrini qeyri-rəsmi 
tədbirlərdə aparırlar. N.Paşinyanı 
isə həmin tədbirlərə dəvət etmir və 
ya onunla fikir bölüşmürlər. Bunun 
fonunda isə KTMT Prezident İlham 
Əliyevin tədbirə dəvət edilməsi haq-
qında məsələ qaldırır.

Əslində, ermənilərin kürkünə 
birə salan rəsmi-hüquqi proseslər də 
gedir. Astana sammitində müşahidəçi 
və tərəfdaş ölkələrin hüquqi statusu-
nu müəyyənləşdirəcək addımlar da 
atılıb. Belə qərara gəlinib ki, KTMT 
nəzdində müşahidəçi statusunun və 
təşkilatın tərəfdaşı statusunun hüquqi 
formalaşdırılması prosesinə başlanıl-
sın. Erməni siyasi və ekspert dairələri 
bundan narahat olublar. Çünki 

məsələnin Azərbaycanla bağlı olduğu 
fikri var.

Azərbaycanın uğurları: 
Astanadan müsbət 

siqnallar
Doğrudan da, bir neçə vaxtdır 

ki, Rusiya ekspertləri Azərbaycanın 
Kollektiv Təhlükəsizlik Müqaviləsi 
Təşkilatına ən azı müşahidəçi statusu 
ilə qatıla bilməsi ehtimalından bəhs 
edirlər. Bir sıra Azərbaycan KİV-ində 
də bu barədə pozitiv informasiyalar 
yayılır. Rəsmi olaraq isə heç bir 
fikir bildirilməyib və ya bəyanat 
verilməyib. Bəzi millət vəkilləri 
öz mövqelərini ifadə ediblər. Real 
vəziyyət necədir?

Azərbaycan müstəqil xarici 
siyasət yeridən və daim milli maraq-

ları öndə tutan dövlətdir. Prezident 
İlham Əliyev ulu öndər Heydər 
Əliyevin müəyyənləşdirdiyi dövlət 
quruculuğu kursundan zərrə qədər 
də kənara çıxmır. Sürətlə dəyişən 
şərtlər daxilində belə müstəqil və 
suveren Azərbaycanın maraqları ilk 
sırada dayanır. KTMT-yə daxil olmaq 
Azərbaycanın milli maraqlarına 
cavab verirmi? Bu sualın cavabını 
ölkə rəhbərliyi hər kəsdən yaxşı bilir. 
Milli dövlətçiliyə uyğun olan hər bir 
səmərəli addımı atmaq olar. Lakin 
rəsmi bir açıqlama yoxdur.

Onu da deyək ki, Azərbaycan 
Qoşulmama Hərəkatının fəal 
üzvlərindəndir. Bu məntiqlə ölkənin 
hansısa siyasi-hərbi struktura daxil 
olması sadə məsələ deyil. Bunu biz 
Bakının NATO və ya Avropa İttifaqı 
ilə münasibətlərində uzun müddətdir 
ki, müşahidə edirik. Rəsmi Bakı Aİ-
yə özünün əməkdaşlıq prinsiplərini 
təqdim etdi və hazırda onlar üzərində 
iş gedir. Hansı səbəblərdən eyni ya-
naşma digər təşkilatlara, o cümlədən 
KTMT-yə göstərilməsin? Buna görə 
də Azərbaycan mətbuatında kimlərsə 
qəti fikir bildirməzdən öncə ölkənin 
milli maraqlarını düşünməlidirlər.

Bizcə, KTMT məsələsində daha 
vacib olan başqa məqamdır. Məsələ 
ondan ibarətdir ki, təşkilata üzv 
olmayan Azərbaycana təşkilatın üzvü 
olan Ermənistandan daha çox hörmət 
edirlər. Azərbaycanı öz yanlarında 
görmək istəyirlər, Ermənistanın isə 
təşkilatda üzvlüyü əhəmiyyətsiz 
hesab olunur. Bunun səbəbi nə ola 
bilər?

Fikrimizcə, burada başlıca 
səbəb Azərbaycan rəhbərliyinin 
ardıcıl, sistemli və qətiyyətli surətdə 
siyasət yeritməsi ilə bağlıdır. Son 
15 ilə nəzər salsaq, görərik ki, 
daxili və xarici siyasətin bütün 

prioritet istiqamətlərində rəsmi 
Bakı son dərəcə səmərəli kurs 
həyata keçirib. Azərbaycan dövlət 
olaraq inkişaf edib, müstəqillik 
daha da möhkəmlənib. Çoxlu sayda 
beynəlxalq layihələrdə Azərbaycan 
təşəbbüskar və əsas iştirakçı 
kimi fəaldır. Nəqliyyat-logistika 
layihələrində Bakının xüsusi yeri var-
dır. Uzaq Çindən tutmuş Rusiya və 
İran da daxil olmaqla Avropaya qədər 
geniş bir məkanda Azərbaycanın so-
sial-iqtisadi, mədəni, geosiyasi, enerji 
və s. təhlükəsizlik məsələlərində rolu 
daim yüksəlir. Belə bir dövləti hansı 
beynəlxalq təşkilat öz tərkibində 
görmək istəməz?

Bunun fonunda Ermənistan 
səbatsız, ziddiyyətli və uğursuz xarici 
siyasəti ilə yadda qalıb. N.Paşinyan 

hakimiyyətə gəldikdən sonra isə 
bu proses daha da dərinləşib. Artıq 
Moskva, Astana və Minsk İrəvanı 
etibarlı tərəfdaş və ya müttəfiq hesab 
edə bilmirlər. Çünki N.Paşinyan 
sözdə onlarla birlikdə olduğunu 
deyir, lakin kadr siyasəti və konk-
ret addımları ilə fərqli məqsədlərə 
qulluq etdiyini göstərir. Üstəlik, 
ABŞ-ın Ermənistandakı səfiri deyir 
ki, onlar ermənilərin siyasi islahatlar 
aparmasına çox kömək edirlər. Uzun 
müddətdir ki, Rusiyanın havadarlığı-
na sığınmış bir ölkə ağasını dəyişmək 
qərarına gəlibsə, onun hansı 
təşkilatda hörməti ola bilər? 

Deməli, Azərbaycana və 
Ermənistana olan fərqli münasibətlər 
təsadüfi deyil. Hər bir şeyin öz 
konkret səbəbi vardır. Astana 
sammiti KTMT – Ermənistan 
münasibətlərində yeni bir dönəmin 
başlanğıcı ola bilərmi? Tamamilə 
mümkün ssenaridir. Lakin bu 
yeniləşmənin konkret məzmunu, 
bizcə, aydın deyil. Şübhə yoxdur ki, 
KTMT üzvləri öz maraqlarını kənara 
qoyub rəsmi İrəvanın şıltaqlığı ilə 
oynamayacaq. Bu təşkilatın seçi-
mi məlumdur. Ermənistan seçim 
etməlidir. Əgər Ermənistan əvvəlki 
qaydada qeyri-sabit, təcavüzkar 
siyasətini davam etdirəcəksə, cəzasını 
alacaq.

Başqa ssenari ondan ibarətdir ki, 
Ermənistan işğal etdiyi Azərbaycan 
torpaqlarını qeyd-şərtsiz azad edir və 
eyni zamanda, qonşu dövlətlərə olan 
əsassız ərazi iddialarından birdəfəlik 
əl çəkir. Bu halda Ermənistan xilas 
ola bilər. Erməni siyasi liderləri 
Ermənistanın xilas olmasını 
istəyirlərmi? Bu suala cavab aydın 
deyil.

